Thema: Yr Urdd 

         Hanes yr Urdd a Neges Heddwch ac Ewyllys da yr Urdd

Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Dyddiadau a lleoliadau Eisteddfod yr Urdd 
Mae Eisteddfod Genedlaethol yr Urdd yn teithio o le i le. Ar y sgrin fe welwch chi restr o lefydd yng Nghymru sydd wedi cynnal yr Eisteddfod. Eleni mae’r Eisteddfod yn ........... (enw’r lle).

Sleid 2: Llun o Syr Ifan ab Owen Edwards

Sefydlwyd yr Urdd gan Syr Ifan ab Owen Edwards ym 1922 i roi cyfle i blant a phobl ifanc i ddysgu ac i gymdeithasu drwy gyfrwng y Gymraeg. 
Ei fwriad oedd creu mudiad i amddiffyn y Gymraeg mewn byd lle roedd yr iaith Saesneg yn rheoli pob agwedd o fywyd plant Cymru tu allan i’r cartref a’r capel. 

Sleid 3: Arwyddair yr Urdd
Arwyddair yr Urdd ar y cychwyn oedd, "Byddaf ffyddlon i Gymru a theilwng ohoni,
Byddaf ffyddlon i'm cyd-ddyn, pwy bynnag y bo; Byddaf ffyddlon i Grist a'i gariad ef." Roedd hyn yn adlewyrchu tri peth oedd yn bwysig i Syr Ifan, sef Cymru, ei gyd-ddyn a Christ.,
Erbyn hyn mae 50,000 o blant a phobl ifanc Cymru yn aelodau o’r Urdd. 

Mae gan y mudiad 10,000 o wirfoddolwyr sy’n weithgar dros ben mewn 900 o ganghennau ledled y wlad.

Sleid 4: Yr Eisteddfod a Mr Urdd
Mae Eisteddfod Genedlaethol yr Urdd yn rhan bwysig iawn o galendr  Cymru. Hon yw’r Ŵyl gystadleuol fwyaf i ieuenctid yn Ewrop. Mae yna  gystadlaethau canu, dawnsio, actio, perfformio, celf a chrefft, barddoni, gwyddoniaeth a llawer mwy. Mae 15,000 yn cystadlu yn Eisteddfod Genedlaethol yr Urdd bob blwyddyn.
Sleid 5: Tudalen o wefan yr Urdd
Ond, nid yr Eisteddfod yn unig yw’r Urdd. Mae gwefan yr Urdd yn lliwgar ac yn llawn o wybodaeth am holl weithgareddau yr Urdd.

Sleid 6: Llangrannog

 Mae gan yr Urdd ddwy brif ganolfan awyr agored, un yn Llangrannog yn y De, a’r llall yng Nglan-Llyn ger Bala yn y Gogledd.
Sleid 7: Glan-llyn

Yn y gwersylloedd mae pob math o weithgareddau’n cael eu cynnig o hwylio, canŵio a dringo yng Nglan-llyn, i wibgartio, sgïo a merlota yn Llangrannog. Hefyd ar y maes chwarae mae’r Urdd yn cynnal cystadlaethau rygbi, nofio, pêl-droed, gymnasteg ac  athletau. Mae’r Urdd yn rhoi cyfle i plant a phobl ifanc o bob cwr o’r wlad i gystadlu yn erbyn ei gilydd.
Mae’r Urdd hefyd yn cynnal clybiau wythnosol ac yn cynnal cyrsiau chwaraeon.
Sleid 8: Neges Heddwch ac Ewyllys Da ac adnodau o’r Beibl
Ers 1922 mae Neges Heddwch ac Ewyllys Da Urdd Gobaith Cymru wedi bod yn hybu gweithgarwch dyngarol a rhyngwladol yr Urdd. 
Anfonwyd y neges gyntaf gan Y Parch Gwilym Davies o Gwm Rhymni. Credai mewn dod â phlant o wahanol wledydd ynghyd. 
Anfonwyd y neges cyntaf mewn Morse Code. Nôl ym 1922 cafwyd un ateb i’r neges gan warchodwr Twr Eiffel, Paris. Mae rhai yn ymateb heddiw ar y we, gyda rhai o De Affrica a Mecsico yn eu plith.

Yn y neges gyntaf roedd Gwilym Davies yn gofyn i Dduw fendithio gwaith da pobl dros y byd a dod a rhyfel i ben. Darlledwyd y neges ar y BBC World Service ym 1924 ac erbyn heddiw mae’r neges yn ymddangos mewn trideg pedwar iaith ar y we, ac yn cyrraedd pedwar ban byd. 
Yn y 50au rhoddwyd cyfrifoldeb i’r Urdd i gyhoeddi Neges Heddwch ac Ewyllys Da yn flynyddol ar ddydd Ewyllys Da, sef 18fed o Fai.
Roedd Syr Ifan a Gwilym Davies yn credu bod heddwch a chydweithio yn bwysig iawn. Roedd Syr Ifan wedi cynnwys cyfeiriad at Iesu yn arwyddair cynta’r Urdd ac roedd Gwilym Davies yn Weinidog. Dyma adnodau o’r Beibl sy’n sôn am heddwch a chydweithredu, 
Trowch gefn ar ddrygioni a gwneud daioni; gwnewch eich gorau i gael perthynas dda gyda phawb. (1 Pedr 3:11)

Gwnewch bopeth allwch chi i fyw mewn heddwch gyda phawb. (Rhufeiniaid 12:18)
Duw'r heddwch ydy Duw, dim Duw anhrefn! (1 Corinthiaid 14:33)

Er bod Neges Ewyllys da’r Urdd wedi ei gyhoeddi ers bron (neu dros dibynnu pryd chi’n gwneud y gwasanaeth) canrif, mae neges ewyllys da Duw yn bodoli ers miloedd o flynyddoedd.  
· Gweddïwn: Ein Tad, diolch i ti am Syr Ifan ab Owen Edwards ac am gyfraniad gwerthfawr yr Urdd i fywyd Cymru. Diolch am bawb sy’n gwirfoddoli i wneud yr Urdd yn fudiad mor llwyddiannus. 
Diolch i ti mai Mudiad wedi ei seilio mewn heddwch yw’r Urdd a bod Iesu wedi ei enwi yn arwyddair cyntaf yr Urdd. 
Diolchwn mai Duw cariad wyt ti a Duw heddwch, a dy fod ti eisiau i bobl i drio eu gorau i fyw mewn heddwch â phawb. Helpa ni i gofio mai heddwch ar y ddaear ac ewyllys da i bob dyn oedd neges yr angel ar enedigaeth Iesu. Amen. 

